Årsmelding 2006 for Hyen Sokn.

Rådets samansetnad:

Etter valet hausten -05, blei soknerådet samansett slik:

Sivert Jan Ommedal,
leiar

Ola Jan Birkeland,
nestleiar, og vara til prostirådet

Mona Karin Holme,
kasserar

Magni Aa Berge,
sekretær

Sissel Solhaug,
repr. til Fellesrådet

Kari Eimhjellen,
repr. til Fellesrådet

Sokneprest Olav Sigurd Gundersen er fast medlem av soknerådet.

Møter:

I 2006 har vi hatt seks soknerådsmøter og behandla 47 saker. 

I tillegg har vi hatt møte saman med konfirmantforeldra, der vi snakka om konfirmasjonstida. Vi hadde og møte med komitèen som var med og arrangerte julefest. 

Leiar møtte på konferanse på folkehøgskulen, der stat –kyrkje spørsmålet blei debattert og leiar frå det statleg oppnemnde utvalet, Kåre Gjønnes heldt foredrag. 

Vi har vore med på komitèmøter for Friluftshelga, og Kari og Sissel har vore med på møter i fellesrådet. 

Aktivitet:

Ingen av oss som blei valde inn i soknerådet hadde vore i slikt verv tidlegare. Vi var spent på kva vi gjekk til. Audmjuke og med ope sinn gjekk vi til oppgåva, og vi har hatt ein god tone oss i mellom frå fyrste dag. 

I Hyen sokn har det i lange tider vore stabil aktivitet og stor oppslutnad om Kyrkja. I vårt fyrste arbeidsår har vi difor i hovedsak prøvd å vidareføre dei gode tradisjonane som har vore. 

Blomeprosesjon med born og påskeliljer markerer påskehøgtida. Sportsandakt på Aa –støylen var i år ved Kjell Askeland. Trass noko surt vèr var det godt oppmøte. Søndagsskuleborna bidrog med blomeprosesjon på sommargudsteneste i juni. Friluftsmesse på Hopsstøylen under Friluftshelga samla veldig mange. I eit utruleg sommarvèr stelte hopsarane fint i stand på alle måtar. Friluftshelga hadde ein og arrangement i Kyrkja. Her var Ibsen-kåseri ved Rut Tellefsen, i ei flott ramme av bilete og tekstilar på kyrkjeveggane, som vi fekk låne frå heimar i bygda. Her må vi spesielt nemne og rette stor takk til Borgny for all hjelp i samband med denne utstillinga. 

Vi arrangerte konfirmantfest for årets og 50 –års konfirmantane. Ola Tormod Ommedal heldt tale. Bygdekvinnene tok seg av hausttakkefesten. På ein konkret måte synleggjer dei marka si grøde og noko av alt vi kan takke for.

Også i år song vi Jula inn ved hjelp av lokale krefter. Som vanleg blei dette eit flott og høgtidsstemt arrangement. 

Fjerde juledags julefest blei planlagt og gjennomført saman med oppnemnd festkomitè. Steffen Hope tok utfordringa og heldt tale. -Eit oppdrag han klarte fint.

Elles har kyrkja vore nytta til bibeltimar, med Normisjon som arrangør.

Kyrkjegardsnemnda har og vore i aktivitet. Det blei organisert dugnad på kyrkjegarden to dagar i vår, noko som viste godt igjen, og gav kyrkjegarden eit løft. Dugnad er eit flott tiltak som vi håpar vert årvisst, då vi ser at det er sårt tiltrengt. Kyrkjegardsdagen er og eit fint og sosialt tiltak.

Solveig Hope og Ola Jan Birkeland var veldig positive til å leie konfirmantgruppearbeidet. Dette kan ein kanskje seie er ei av dei viktigaste oppgåvene vi har, ei teneste som leiarane utfører på ein fin måte.

Saker:

Ei av dei viktigaste sakene i året var Stat –Kyrkje høyringa. Frå vårt sokn blei det sendt ei høyringsuttale der vi uttrykte ynskje om å i grove trekk halde på dagens statskyrkjeordning.

Økonomi:

Per  31.12.2006 stod det 83.688,95 kroner på vår konto. Vel 22.000,- av desse pengane var offerpengar frå slutten av året, som gjekk ut av konto rett etter årsskiftet. Pengane er ein reiskap vi har, og som vi skal bruke til beste for den kyrkjelege aktiviteten. Vi synest den økonomiske situasjonen er tilfredsstillande.

Mona Holme held god orden på økonomien. Revisorar har vore Magne Osmundnes og Tor Larsen.

Gåver:

Vi har vore velsigna med å få ta imot ein nydeleg flott alterduk frå Bergfrid Rønnekleiv som ho sjølv har brodert. Vi har og fått pengegåve frå Eili Dahlstrøm som vi nytta til å kjøpe barnebøker som ligg i kyrkja. At enkelte ynskjer å gje gåver til kyrkja, er vi sjølvsagt veldig takksame for, og vel å ta det som eit teikn på at ein set stor pris på kyrkja og det den betyr for folket i Hyen.

Litt om tenarar i kyrkja:

Etter mange års teneste, har Jakob Holmestrand fått avløysing av Ola Jan Birkeland. (offisielt frå 01.01.07) Jakob har utført tenesta på ein høgtideleg, grundig og fin måte. Han fortener difor stor takk. Ola Jan trur vi er den rette mann som etterfølgar. Han har ei fin innstilling til tenesta som ventar, og han vidarefører ein tradisjon frå sin bestefar Ola. Det at han ikkje bur langt unna er sjølvsagt ein stor fordel. 

Etter at Helge Hafsås, vår unge og lovande klokkar fekk permisjon frå tenesta, er det Kurt Djupvik som har site mest i klokkarstolen. Kurt legg vekt på å gjere godt greie for kva offerpengane går til, noko som stimulerer gjevargleda.

Vi er heldige som har Sivert Aa som så stabil og flink organist. Han stiller villeg opp på arrangement, enten det er på Løkjatunet, i gymsalen, samfunnshuset og på friluftsmesse alle tenkjelege stader. Tone Rønnekleiv sørgjer for at pynting av alteret med friske blomar ”går av seg sjølv”. Ved gravferd set ho blomster attmed kvilesteinen, i tillegg til at ho steller i blomsterbed og skråningar. Ho er og med i kyrkjegardsnemnda.

Mange fleire personar kunne vore nemnt.

Soknerådet takkar for tilliten vi er viste så langt.

Leiar: 

Sivert Jan Ommedal

